
637 hitz

Hiesaren gorabeherak 

Azken urteetan hiesarekin kutsatu diren pertsonak ez dira horren gazteak, eta hori deigarria da 

AGURTZANE ORMATZA IMATZ 

Iragan astean, hiesari eta GIBari dagozkion datuak ikusi genituen egunkarietako lehen orrialdeetan. Aspaldian berriro ere entzuten hasi gara birusa zabaltzen duten hainbat jokabide arriskutsu ugaritzen ari direla. Datu deigarrienetarikoa birusa hartu dutenen adina da. Izan ere, ez dira hain gazteak. Nola da posible 30 urte baino gehiagoko pertsona batek arriskuz jokatzea? Ulertzea zaila den arren, gertatzen da. 

Horren inguruan gehiago jakiteko, aldagai asko daude aztertzeko. Esparru zientifiko bakoitzetik -soziologia, biologia, sexologia, medikuntza, psikologia eta hezkuntza-sakonago aztertuz gero, irudi orokorragoa edukiko genuke. GIBarekin eta hiesarekin lotuta dauden elkarteen esperientzien emaitzak kontutan hartzea ere ezinbestekoa da, gertatzen denaren inguruko ikuspuntu biribilagoa edukitzeko. Baina, sarritan, zientzialariek, elkarteek eta erakundeek beren aldetik egiten dute lan. Horixe da kezkagarriena. Dena den, hona hemen egunkarietan ikusi ditugun datuak hobeto ulertzeko aldagai batzuk: 

1- Hiesari buruzko kanpainak gazteentzat izan dira, eta beste adinetako jendea baztertu da. Sexualitateari lotuta dauden ikastaroetan ere hori gertatzen da. Beraz, bestelako adinetako pertsonek oso urrun ikusten dute hiesa. Ez dute uste beren bizitzarekin zerikusia duenik. Ez dira arriskuaz jabetzen, eta ipintzen dituzten babes neurriak ia hutsalak dira. 

2- Gaixotasunaren kronifikazioak lasaitu egin gaitu. Hau da, lehen hiesa heriotzarekin lotzen zen, eta horrek beldurra sortzen zuen. Beldur horrek babes neurriak hartzera bultzatzen gintuen, kasu askotan. Baina beldur hori gutxituz joan da. Gaixotasun kroniko baten parean jarri dugu hiesa. Ematen du sendabide erraza duela. Baina ez da horrela. Oso jende gutxik daki nolako ondorioak dituen GIBarekin edo hiesarekin bizitzeak. 

3-Egun bizi dugun aroa ez da erraza. Jendeak gero eta adrenalina gehiago behar du bizitzari etekina ateratzeko. Badirudi pasioa, arintasuna, arriskua eta plazera direla bizitza gozagarri bat izateko osagaiak. Azken urteetan, adibidez, izugarrizko arrakasta lortu dute abenturako kirolek, janari lasterrak eta plazera lortzeko gidek. 

Hori aintzat hartuta, ez da harritzekoa erotika munduan ere jendeak abentura bilatzea. Horretarako, jokabide arriskutsuak erabiltzen dituzte. Horren adibide dira batzuek besteen gorputzarekin gozatzeko eta jolasteko antolatzen diren jaiak. Festa horiek ez dute inolako planifikaziorik, eta hori oso arriskutsua da. Arrisku gozagarria mahai gainean dago. Edonork proba dezake. 

4- Garbi dago egiten diren kanpainak ez direla nahikoa. Lehenago ere egin izan dira, eta egoera ez da asko aldatu. Gainera, iruditzen zait datorren urtean ere ez dela aldatuko. Egoera antzekoa izango da. Beste zerbait pentsatzen hasteko garaia da. 

Agertu diren datuak aspalditik ezagutzen zituzten elkarteek, eta horiek aldatzen saiatzen ari dira. Baina haiek egiten ari diren lanarekin ez da nahikoa. Beharrezkoa da guztion lana. Izan ere, ematen den informazioa eskasa da. Hori garbi ikusten da gazteekin. Funtsezko gauzak ere ahaztu egiten dituzte gazte askok. Uste eta aurreiritzi faltsu asko, informazio eza eta jakin-min gutxi. Horixe da dugun errealitate gordina eta kezkagarria. Nola aldatu egoera hori? Horrexek izan behar du gure kezka nagusia. Hona hemen proposamen batzuk: 

1. Eman begiradatxo bat hiesari eta GIBari buruzko informazioari: zer den, nola transmititzen den, zelako egoeratan bizi diren gaixoak... Edonon topatuko duzue informazio hori. Ondoren, saiatu informazio hori ingurukoei modu erakargarri eta argi batean azaltzen eta kontatzen. 

2. Hiesaren eta GIBaren auziak testuinguru batean aztertu; aldagai guztiak kontuan hartuta, betiere. Oso aberasgarria da hori. Izugarri ikasten da. 

3. GIBarekin eta hiesarekin bizi diren emakumeen eta gizonen esperientziei ahotsa eman. Haien testigantzak oso adierazgarriak eta baliagarriak dira. 

4. Erotikari begiradatxo freskoagoa eta zabalagoa eman. Izan ere, erotikaren alorrean kutsatzen da jendea, batik bat. Komunikazioaren, plazeraren, jolasaren eta desiraren itsasoa da erotika. Beldurrak, lotsak, ezjakintasunak eta aurreiritziak dira itsaso horretako olatuak. 

Zer gertatzen da horietako batzuk elkartzen direnean? Zelan bideratzen da bakoitzak nahi duena? Zelako baliabideak dauzkagu desira gauzatzeko eta bideratzeko? Zerk kitzikatzen gaitu gehien? Zenbateraino sakontzen dut nire erotikan? Zelan kudeatzen dut fantasia? Zer egin arriskuaren plazerarekin? Eta plazeraren arriskuekin? Zer esaten du nire barrenak? Eta buruak? Zelan kudeatu kontraesanak?... 

Beharbada, bestelako mapa irudikatuz, bestelako bideak hartuko genituzke. Saiatzen bazarete, lortuko duzue. Animo. 

